Fredsbarnet

Ei bok som gjorde eit sterkt inntrykk på meg i yngre år hadde tittelen «Fredsbarnet». I denne boka fortel eit misjonærektepar om livet sitt mellom stammefolk i Ny Guinea. Dei første åra var tunge og vanskelege, og oppgåva med å nå inn med evangeliet verka fåfengt. Det rådde gammal fiendskap mellom stammegruppene, og liv gjekk tapt når det spissa seg til. 
Men så oppdaga misjonærane noko spesielt. Somme gonger inngjekk nemleg stammane ei slags våpenkvile – på heilt spesielle vilkår. Dei vart samde om å overlate eitt av sine eigne born i dei andre si varetekt. Så lenge barnet var friskt og hadde det bra, heldt dei fred med kvarandre. Barnet var ein garanti for freden. Men dersom barnet vart sjukt og døydde, kunne feiden blomstre opp att. Dette barnet gjekk under det talande namnet Fredsbarnet. 
I denne stammeskikken fann misjonærane eit tilknytningspunkt for evangeliet. Gud sende sonen sin til jorda som det verkelege fredsbarnet. Fredsbarnet til stammane kunne naturlegvis bli sjuk og døy, og freden var derfor ganske skjør. Guds eigen son, derimot, har overvunne døden, og hans død og oppstode gir eit sikkert fundament for vår fred med Gud og vår neste. 
Bodskapen om dette verkelege fredsbarnet opna vegen til stammefolket sine hjarte. Dei tok imot Guds gåve i Jesus og lot seg døype. Så vart dei svært opptekne av korleis dei kunne bygge bru til sine tidlegare fiendar. Ved juletider innbaud dei nabostammen til ein stor fest. Desse var usikre på om det var ei felle, men valde å ta imot innbydinga. Overraskinga var stor då dei vart møtte med song og gåver. Etter måltidet stod ein av mennene frå vertsstammen fram og leste orda frå profeten Jesaja: 
«For eit barn er oss fødd, ein son er oss gjeven. Han har fått namnet: Underfull rådgjevar, Veldig Gud, Evig Far, Fredsfyrste. Så skal herreveldet vera stort og freden utan ende.»
I ei verd full av krig og hat og uro og fiendskap lyder på nytt denne jula bodskapen om fredsfyrsten som vi knyter vår lengt og vår von til. Denne bodskapen misser aldri sin aktualitet. Lat oss be om fred og framtid for alle som lid og lengtar og kjempar for ein slutt på krigens herjingar.

